
Яшчэ вядомы педагог В.А.Сухамлінскі заклікаў: “Дзеці павінны жыць у свеце прыгажосці, гульні, казкі, музыкі, малюнка, фантазіі, творчасці. Гэты свет павінен акружаць дзіця і тады, калі мы хочам яго навучыць чытаць і пісаць. Так, ад таго, як будзе адчуваць сябе дзіця, падымаючыся на першую прыступку лесвіцы пазнання, што яно будзе перажываць, залежыць увесь яго далейшы шлях да ведаў. Проста страшна падумаць, што гэтая прыступка становіцца для многіх малышоў каменем спатыкнення” [7, с. 89-90]
Шасцігадовае дзіця, якое пераступіла парог школы, становіцца вучнем. Вядучай яго дзейнасцю з’яўляецца вучэбная, у працэсе якой дзіця павінна авалодаць, з аднаго боку, неабходным аб’ёмам ведаў, уменняў і навыкаў, а з другога – у яго павінны фарміравацца навыкі вучэбнай дзейнасці. Калі змена ажыццяўляецца рэзка, гэта адмоўна ўздзейнічае на псіхіку дзіцяці. 
Праблема стварэння ўмоў, якія ўплываюць на развіццё пазнавальнага інтарэсу дзяцей малодшага школьнага ўзросту, займае адно з важнейшых месцаў у псіхолага-педагагічных даследаваннях. Гэта праблема актуальная і ў цяперашні час у сувязі з узмацненнем патрабаванняў, якія ставіць школа да гатоўнасці дзяцей да навучання.
Вядома, што пераходнай прыступкай паміж дашкольнікам і першакласнікам з’яўляецца гульня. 
Гульня – найбольш засвоеная дзейнасць малодшых школьнікаў. У ёй яны пазнаюць узоры для рашэння новых жыццёвых задач. Гульня дапамагае па-новаму паглядзець на звычайны ўрок, пабуджае ў школьнікаў інтарэс да вучэбнага прадмета, і таму працэс навучання становіцца больш эфектыўным. 
Калі мае вучні перайшлі ў другі клас, я заўважыла, што ў іх узнікаюць цяжкасці пры вывучэнні беларускай мовы, менавіта таму ў дзяцей знікае цікавасць да ўрокаў.
Вядома, што нельга навучыць дзіцяці, калі ў яго няма цікавасці і інтарэсу да прадмета. І я задумалася, што трэба зрабіць, каб вучань з цікавасцю ставіўся да вывучэння роднай мовы, каб у яго з’явілася жаданне працаваць на ўроку?
Гэта і паслужыла штуршком для творчага пошуку і стварэння педагагічнага вопыту.
Мэтай звароту да гульнёвых тэхналогій на ўрокуз’яўляецца набыццё практычных навыкаў, замацаванне іх на ўзроўні маторыкі, пераход ведаў у вопыт. 
Для дасягнення гэтай мэты былі пастаўлены наступныя задачы:
	-.вызначыць найбольш значныя прыёмы і метады гульнёвых тэхналогій, якія дазволяюць павысіць пазнавальны інтарэс вучняў да ўрокаў беларускай мовы;
      - сістэматызаваць найбольш эфектыўныя дыдактычныя гульні на ўроках беларускай мовы, накіраваныя на фарміраванне пазнавальнага інтарэсу вучняў;
      - вызначыць сістэму ўзаемадзеяння настаўніка і вучня пры выкарыстанні гульнёвых тэхналогій;
      - прадэманстраваць сістэму работы з выкарыстаннем гульнёвых тэхналогій і паказаць найбольш значныя метады і прыёмы работы з вучнямі.
У сваёй працы элементы гульнёвых тэхналогій я прымяняю даўно. Але асобую ўвагу пачала надаваць гульні, калі заўважыла, што яе сістэматычнае выкарыстанне садзейнічае павышэнню якасці ведаў вучняў.
Са сваёй практыкі ведаю, што не ўсякая гульня карысная для фарміравання вучэбнай дзейнасці. На ўроках выкарыстоўваю тыя гульні, якія дапамагаюць вырашаць вучэбныя задачы – тлумачыць новы матэрыял, выпрацоўваць і замацоўваць атрыманыя веды, паўтараць вучэбны матэрыял і г.д. Толькі ў гэтым выпадку гульня будзе з’яўляцца навучальным элементам урока. Упэўнена, што гульню можна выкарыстоўваць на любых этапах урока.
Так пры вывучэнні раздзела “Гукі мовы. Літары” мэтазгодна выкарыстоўваць розныя сродкі запамінання, якія дазволяць вучням хутка завучыць правілы
Напрыклад, можна выкарыстаць такі прыём для трывалага запамінання глухіх зычных:
· Кот, хочаш паесці шчэц?
· Фі. (калі апусціць усе галосныя, застануцца толькі глухія зычныя).
Шырока выкарыстоўваю гульнёвыя прыёмыі пры вывучэнні такіх важных моўных паняццяў, як склад, гук, націск.
	Пераставім у слове склады ці гукі – атрымаем новае слова. Гэта цікава і даросламу, не тое што дзіцяці. А словы ў словах? Адкінь ці дабаў гук або склад – зноў новае слова. Дзецям вельмі падабаецца “трансфармаваць” словы. Было “крот”- стала “рот”, было “Валя” – стала “хваля”. Пры падзеле слоў на склады можна правесці гульню “Адшукай слова”. Даецца падказка: адкіньце першыя склады. На дошцы напісаны словы, дзеці павінны адкінуць першы склад. Калі заданне выканана правільна, атрымаецца новае слова.
	Мікола (кола), Барыс (рыс), Цімох (мох), Тамара (мара), Рыгорка (горка), Якуб (куб), Піліпка (ліпка). Такая гульня дазваляе вучням без памылак і цяжкасцей засвоіць падзел слоў на склады. Гэту гульню можна прымяніць для замацавання прыёму пераносу слоў. Змяняю заданне: адшукайце слова, якое складаецца з двух складоў, але яго нельга перанесці.
	Паспяховая праца на ўроках прадугледжвае веданне вучнямі беларускага алфавіта. Дзеці павінны ведаць, што кожная літара мае сваё пэўнае месца. Каб гэтыя веды добра запомніліся, я прапаную гульні.
	Гульня “Вясёлая літара”.
Літары ў назвах школьных прылад пераблыталіся. Трэба раставіць іх у правільным парадку і запісаць словы ў два слупкі.
к, а, с, т, ы, ш                       а, м, г, к, у
а, л, в, к, о, а                       е, н, л, а, п
г, н, і, а, к                            к, ч, у, р, а
	У словах першага слупка падкрэсліць літары, якія абазначаюць зычныя гукі, а ў словах другога - літары, якія абазначаюць галосныя гукі.
	Гульня “Адгадай слова”
	Першая літара гэтага слова стаіцьу алфавіце за літарай л, другая – перад літарай й, трэцяя – паміж п і с. Атрымалася слова мір.
	Каб навучыць вучняў размяжоўваць мяккія і цвёрдыя зычныя, на ўроку праводзіцца гульня “Злаві гук” [3, с.46 ]. Прапаную вучням, калі яны чуюць у словах мяккі гук- пляскаць у далоні, цвёрды гук – паднімаць руку.Пры вывучэнні гэтай жа тэмы я раю выкарыстоўваць гульню “Назаві пару”. Настаўнік называе цвёрды гук, а дзеці павінны назваць мяккі і наадварот. У ролі настаўніка можа выступіць любы вучань. Гэта выклікае яшчэ большую зацікаўленасць на ўроку.
Гульню “Гукі-браткі” праводзім з мячом. Называю словы, падкрэсліваючы голасам пэўны зычны гук, і кідаю мяч вучню. Той вяртае мяч, замяніўшы выдзелены гук на супрацьлеглы яму па цвёрдасці – мяккасці:
Міла – мыла
Мішка мышка
вугаль – вугал
рыс – рысь
стол – столь
квас – квась
Волга –Вольга [6, с.56]
Калі прыступаем да вывучэння тэмы “Звонкія і глухія зычныя гукі”, прапаную вучням адправіцца  ў чарадзейную краіну гукаў і літар. Тут вучняў сустракае каралева Мова, якая можа рабіць цуды і пераўтварэнні. І цяпер яна хоча навучыць гэтаму сваіх дапытлівых гасцей. Але каб трапіць у гэту краіну, вучні павінны сказаць гаспадыні пароль – алфавіт. 
		Затым каралева прапануе паўтарыць за ёю “магічныя гукі” – мяккія і цвёрдыя зычныя. Такі прыём дазваляе навучыць вучняў правільна вымаўляць мяккія і цвёрдыя зычныя, адрозніваць іх на слых. Затым яна просіць прайсці яшчэ адно выпрабаванне – знайсці пару зычнаму гуку (на лістку напісаны ўсе звонкія зычныя гукі, а насупраць кожнага звонкага гука вучні павінны дапісаць парны глухі гук. Затым адзін вучань вымаўляе звонкі зычны, а другі - парны глухі гук.
Калі вучні пройдуць такое “выпрабаванне”, гаспадыня краіны дзякуе вучням за добрую працу на ўроку.
	Пры вывучэнні парных звонкіх і глухіх зычных можна правесці гульню “Сапсаваны тэлефон”[6, c.43]. Паказваю дзецям цацачны тэлефон і паведамляю, што ён сапсаваўся. Замест гукаў [з] і [з’] перадае гук [с] і [с’]. Затым гавару словы ў тэлефонную трубку, а вучні хорам аднаўляюць іх:
	Каса – каза, сала – зала, сойка – Зойка, гусак – гузак, ясі – язі, росны – розны, сорак–зорак. 
	Для замацавання вывучанага матэрыялу хачу прапанаваць  гульню “Трэцяе лішняе”.
Напрыклад, тэма “Правапіс слоў з раздзяляльнымі знакамі”.
	На дошцы напісаны словы. Прапаную прачытаць гэтыя словы і знайсці сярод іх лішняе: канькі, Ілья, Міхась; лье, мільярд, каменьчык; пер’е, вераб’і, льецца . Свой выбар дзеці павінны аргументаваць.
	Я часта выкарыстоўваю прыём прысутнасці на ўроках казачных герояў і жывёл, якія прыходзяць на ўрок з заданнямі для вучняў.
	З дапамогай любімых дзецьмі казачных персанажаў, якія “прыходзяць” на ўрокі, можна ў гульнявой форме арганізаваць вучэбную дзейнасць вучняў на любым этапе ўрока.
	Дзеці з задавальненнем вывучаюць слоўнікавыя словы з Чыпаліна, дапамагаюць свайму новаму аднакласніку Бураціна засвоіць правапіс галосных і зычных літар,разам з Нязнайкам малышы шукаюць памылкі ў словах.Вучні вельмі стараюцца, імкнуцца, каб госці адзначылі іх добрую працу.
	Гульнёвыя сітуацыі з казачнымі героямі ствараюць на ўроку атмасферу прыўзнятасці, патрабуюць ад дзяцей адказнасці за справу, якую ім даручылі.
Ні для каго не сакрэт, што работа са слоўнікавымі словамі звычайна выклікае ў вучняў вялікія цяжкасці. Стварэнне рыфмовак, сугучных слоў таксама эфектыўны прыём для запамінання слоўнікавых слоў. Напрыклад, правапіс слова бібліятэка лёгка запомніць, калі падбяром для яго сугучнае слова: біблія. З мэтай знаёмства і запамінання правапісу слоўнікавых слоў прапаную вучням адгадаць загадку.
	Работа над слоўнікавым словам - бібліятэка.
Спачатку чытаю дзецям загадку:
Там, у сонечных святліцах,
Дрэмлюць кніжкі на паліцах.
Кнігалюб, казалі мне,
Гэты дом не абміне. 
Пасля гэтага абавязкова тлумачу лексічнае значэнне слова-адгадкі. Затым прапаную вучням скласці сказ са словам бібліятэка. Лепшы сказ запісваецца на дошцы.
Таксама пры рабоце са слоўнікавымі словамі  выкарыстоўваю крыжаванкі, гульні-эстафеты, яркія малюнкі, ілюстрацыі. Важнай часткай урока з’яўляюцца слоўнікавыя дыктоўкі або лічбавы дыктант, які дазваляе хутка праверыць правільнасць выканання задання, ступень авалодвання матэрыялам і дазваляе сэканоміць час на ўроку. Можна прапанаваць вучням дапамагчы якому-небудзь казачнаму персанажу выканаць заданні тыпу “Устаўце прапушчаную літару і растлумачце свой выбар”, “Дапамажыце Пепялушцы знайсці памылкова напісанае слова”.Можна прапанаваць вучням самім прыдумаць словазлучэнне ці сказ, выкарыстоўваючы слоўнікавыя словы.
	Дазволяць хутчэй авалодаць матэрыялам і такія гульні, як“Перакладчык”, “Рэшата”.
Гульня “Рэшата”. На дошцы запісаны словы, у якіх неабходна ўставіць літару у ці ў. Словы з літарай у, устаўленай замест кропак, запішыце ў левы слупок, а з літарай ў – у правы. Хто “прасее” словы  хутчэй і без памылак, той і пераможа. 
	Калі прыступаем да вывучэння раздзела “Тэкст”прапаную вучням адправіцца ў падарожжа па чарадзейнай краіне, дзегаспадаром з’яўляецца Тэкст.Ён праводзіць экскурсію , падчас якой госці знаёмяцца з яго гаспадаркай. У гульнёвай форме дзеці набываюць веды аб агульным паняцці “тэкст”, знаёмяцца з яго прыкметамі, практыкуюцца ў падборы загалоўка да тэксту, падзеле яго на часткі. У канцы падарожжа дзеці выказваюць сваю падзяку рупліваму гаспадару Тэкстуі пакідаюць яму ў падарунакскладзенае імі апавяданне.
	Ячшэ адна прыступка – сказ. Працаваць над гэтай тэмай школьнікі пачалі ўжо ў першым класе. Цяпер трэба паглыбіць веды аб сказе. І тут зноў на дапамогу можна паклікаць гульню. Я прапаную прымяніць наступныя гульні: “Словы рассыпаліся”, “Слова згубілася”, “Сапсаваны тэлеграф”, “Убранне для сказа”.
	Гульня “Словы рассыпаліся”. Прапануецца набор слоў. Вучні павінны скласці сказ і запісаць яго. Напрыклад:.у, закружыліся, першыя, паветры, сняжынкі. – У паветры закружыліся першыя сняжынкі.
	Гульня “Сапсаваны тэлеграф”. На пошце зламаўся тэлеграф. Ён выдае толькі асобныя словы. Трэба дапамагчы тэлеграфістам аднавіць сказы.
	Напрыклад: заўсёды, справы, давайце, добрыя, рабіць.
Вучні дапамагаюць тэлеграфістам і абгрунтоўваюць знак прыпынку ў канцы сказа.
	Гульня “Слова згубілася”. На картках або на дошцы запісаны сказы, у якіх “згубілася” слова. Вучні павінны з шэрагу прапанаваных слоў знайсці патрэбнае.Гэту гульню мэтазгодна праводзіць пры вывучэнні тэмы “Слова, якое абазначае, пра каго або пра што гаворыцца ў сказе”, “Слова, якое абазначае, што гаворыцца аб прадмеце гутаркі”.
	Гульня “Убранне для сказа”. Прапануецца “распрануць” сказ – адкінуць слова, без якога ён можа абысціся. Падбіраюцца сказы такім чынам, каб у іх можна было адкінуць першае, апошняе або другое слова.
Раптам пайшоў снег.
Карова есць сена.
Расцвітаюць прыгожыя кветкі.
	Кожны раз высвятляецца, якое слова адкінута, без якіх двух (самых галоўных) слоў сказ не можа існаваць. Пасля гэтага можна папрасіць дзяцей зноў “апрануць” іх або “пераапрануць”. Звяртаецца ўвага вучняў на тое, што “апрануты” сказ больш поўна выказвае думку, ён цікавейшы і прыгажэйшы.
	Гульня “Убранне для сказа” дапамагае школьнікам асэнсаваць сувязь слоў у сказе.
	У цэнтр увагі навучання мове ставіцца слова, яго лексічнае і граматычнае значэнне. Гукавая форма слова, яго лексічнае і граматычнае значэнне ўзаемазвязаны. Вучні павінны ўсвядоміць, што не кожны гукавы комплекс з’яўляецца словам, а толькі той, які пры ўспрыманні на слых суадносіцца з пэўным прадметам або з’явай, што пры выкарыстанні слоў у сказе неабходна граматычная форма.
	Лексічная работа ў другім класе накіравана перш за ўсё на выхаванне ў вучняў увагі, любові і цікавасці да слова, яго значэння, на развіццё ўмення свядома падыходзіць да выбару слоў для пабудовы асабістых выказванняў.
	Пры вывучэнні лексікі я прапаную выкарыстоўваць розныя гульні і падарожжы. Так на першым уроку запрашаю вучняў на свята, дзе яны знаёмяцца з тлумачальным слоўнікам.
	Калі адбудзецца знаёмства са словамі, блізкімі па значэнню, можна правесці гульню “Знайдзі пару”. На дошцы запісаны словы ў два слупкі. Трэба злучыць стрэлкамі словы з блізкім значэннем.
весела             палахлівы
Айчына           многа
шмат              радасна
баязлівы         Радзіма
	Гульня “Наадварот” прапануецца пры вывучэнні слоў з супрацьлеглым значэннем. Настаўнік называе слова і кідае аднаму з вучняў мяч. Вучань называе слова з супрацьлеглым значэннем і вяртае мяч настаўніку. Напрыклад, высокі, шырокі, ідзе, згубіў, белы, мяккі, дзень, зіма,добры, ранак.
	Цікавыя гульнёвыя практыкаванні можна прымяніць пры знаёмстве з часцінамі мовы. Так, вывучаючы словы – назвы прадметаў прапаную гульню “Назаві тры прадметы”. Настаўнік гаворыць пытанне хто? або што? Вучань павінен назваць тры прадметы, якія адказваюць на зададзенае пытанне.
	Увядзенню ў слоўнік вучняў прыметнікавай лексікі будзе спрыяць дыдактычныя гульня “Хто такі ці што такое?”. Настаўнік называе прыкмету: вясёлы. Дзеці задумваюцца: аб кім ці аб чым можна так сказаць? Затым даюць свае адказы. Напрыклад: вясёлы настрой, вясёлая песня, вясёлае дзіця.
	Калі вучні навучыліся без памылак выконваць такія заданні, можна пераходзіць да падбору прыкмет да прадметаў. Прапануецца гульня “Які, якая, якое, якія?” Настаўнік называе прадмет. Дзеці ставяць да слова пытанне і называюць прыкмету.
	Пры вывучэнні дзеясловаў раю правесці гульню “Хто ці што?” Называю дзеянне і кідаю мяч вучню. Той падбірае слова-прадмет, называе яго і вяртае мяч настаўніку.
	Гульня “Знайдзі лішняяе слова” дазваляе трывала замацаваць вывучаны матэрыял.
Вучням раздаюцца карткі, на якіх запісаны словы, яны павінны выкрасліць лішняе. Напрыклад:Зелянее, блішчыць, ляціць, ластаўка;ідзе, лье, грыміць, моцны;паліваюць, збіраюць, мыюць, дошка.
	Гульнёвыя тэхналогіія таксама выкарыстоўваю і ў пазакласнай рабоце. Гэта конкурсы кемлівых, віктарыны,гульні-падарожжы, урокі-спаборніцтвы. 
	Такім чынам, можна зазначыць, што гульнёвыя тэхналогіі дапамагаюць уключаць у актыўную пазнавальную дзейнасць кожнага вучня, з’яўляюцца эфектыўным сродкам арганізацыі вучэбнай дзейнасці. Пры выкарыстанні гульнёвых тэхналогій адначасова рашаюцца і выхаваўчыя задачы. Дзеці вучацца працаваць калектыўна, паважаць адзін аднаго, даводзіць пачатую справу да канца.
	Пры сістэматычным выкарыстанні гульнёвых тэхналогій на ўроках беларускай мовы можна адзначыць наступныя вынікі:
у вучняў фарміруюцца такія якасці, як цікаўнасць, дапытлівасць, кемлівасць,цярпенне, настойлівасць, адказнасць, ,;
выпрацоўваецца ўменне здабываць веды і прымяняць іх на практыцы;
ствараецца станоўчы маральна-псіхалагічны клімат у класе для развіцця асобы вучняў;
       павышаецца ўзровень развіцця камунікатыўных навыкаў вучняў;
павышаецца матывацыя да вывучэння беларускай мовы.
На мой погляд, выкарыстанне гульнёвых тэхналогій дазваляе зрабіць урокі беларускай мовы цікавымі і карыснымі, яркімі і запамінальнымі, а значыць, садзейнічае павышэнню якасці ведаў вучняў па вывучаемым прадмеце.

		Дадатак 1
Тэма:“Напісанне слоў  з у - ў”
Мэта:узнавіць веды пра гукі [у], [ў], развіваць уменнеадрозніваць і правільна ўжываць гукі [у], [ў] і літары у, ў.
Задачы:умець адрозніваць літары у і ў;    
                валодаць правілам напісання і пераносу слоў з у і ў; 
                ужываць словы з у і ў у вусным і пісьмовым маўленні; 
                умець працаваць з карткамі;
                беражліва адносіцца да птушак.
Тып ўрока: урок вывучэння новага матэрыялу.
Метады навучання: метад слова настаўніка, метад гутаркі, метад работы з падручнікам, метад назірання і аналізу, метад самастойнай работы.
Абсталяванне: плакат “Гук [ў], літара ў”, карткі для самастойнай працы, Беларуская мова: вучэбны дапаможнік для 2 класа агульнаадукацыйных устаноў з беларускай мовамі навучання. У 2 ч. Ч. 1 / І. І. Паўлоўскі, Л. Ф. Леўкіна. – Мінск: Нац. Ін-т адукацыі, 2011. – 61 с.

Ход урока
І. Арганізацыйны этап
Ляжаць на стале сшыткі, ручкі і кніжкі.
Парадак такі не бывае залішні.
І толькі тады на ўроку спакой,
Калі ўсё, што трэба, ёсць пад рукой.
- Прывітанне! Дзеці, сёння да нас у госці завітала казачная птушка.Ведаеце яе?Правільна, гэта Жар-птушка. Яна падрыхтавала вам шмат цікавых заданняў.Вы зараз з імі пазнаёміцеся.
ІІ. Праверка дамашняга задання
 - Каб даведацца, чым мы будзем займацца на ўроку, трэба праверыць дамашняе заданне. Спачатку зачытайце аднаскладовыя словы, а потым – двухскладовыя. Нагадайце, калі ласка, як вызначыць колькасць складоў у слове.
- Малайцы! Жар-птушцы вельмі спадабаліся вашы адказы.
ІІІ. Чыстапісанне
-Наша госця прыгатавала вам новае выпрабаванне.
На дошцы размешчаны ўзор для чыстапісання.
п п пп пу пту
птушкі 
Вучні каліграфічна правільна запісваюць яго ў сшытак, затым складаюць сказ са словам птушкі.
ІV. Актуалізацыя ведаў
- Паслухайце, які цудоўны вершык прапануе вашай увазе Жар-птушка:
Устаў удод уранні,
Прыбраў сваё дупло
І твар памыў у ванне
І кожнае крыло.
Смешны вершык, праўда? Пра якую птушку ідзе гаворка ў вершы?  Што вы пра яе ведаеце?
       У гэтым вершы аж восем літар у! Вы згодны са мной? Ці ёсць розніца паміж літарай у і ў? Сапраўды, розніца паміж у і ў ёсць, а вось якая – даведаемся на ўроку.
V. Паведамленне тэмы, пастаноўка мэты 
- Дзеці, каб даведацца, што мы будзем вывучаць на ўроку, давайце разгледзем плакат.
    З дапамогай плаката “Гук [ў], літара ў”вучні адпрацоўваюць вымаўленне гука [ў]; робяць вывад, што размова пойдзе аб літарыў.
- Правільна, тэма ўрока “Напісанне слоў з у - ў”. Сёння вы пазнаёміцеся, чым адрозніваецца літары у і ў, даведаецеся аб правілах напісання і пераносу слоў з літарай ў.
VІ. Этап засваення новых ведаў
- Давайце яшчэ раз звернемся да плаката: у якім выпадку напісана літара ў? 
Вучні робяць вывад, што ва ўсіх словах літара ў напісана пасля галосных. Затым параўноўваюць свае адказы з правілам на с.61 падручніка.
- Жар-птушка прыгатавала вам цікавае заданне. Яна хоча, каб вы адгадалі загадкі.
Дзеці адгадваюць загадкі, устаўляюць у словы-адгадкі прапушчаныя літары, тлумачаць свой выбар.
Сонца ў небе ярка ззяла – 
Згінуў снег, і цёпла стала.
З выраю, зчужых зямель
прыляцеў к нам … (ж..равель)

Не на дрэве , не ў кустах
пасяліўся шэры птах – 
ён жыве ў полі,
дзе прастору болей.
К сонцу падымаецца – 
Песняй заліваецца. (жа..ранак)

У чырвоных ботах
Ходзіць па балотах.
Падабраўшы лапку,
Палюе на жабку. (б..сел)

Хуткія ў мяне крылы,
Хвосцік востры, нібы вілы,
З гліны я гняздо ляплю,
Мошак на ляту лаўлю. (ласта..ка)
Праводзіцца гутарка пра неабходнасць беражлівых адносін да птушак
Практыкаванне “Падзялі словы”
    Вучні ўзгадваюць правіла пераносу слоў з ў. Запісваюць у сшыткі словы роўны, ваўкі, шчаўе, падзяляючы іх для пераносу. Праводзіцца праверка.

Гімнастыка для вачэй

VІІ.Этап першаснай праверкі
- Да спадобы прыйшліся вашы адказы Жар-птушцы і яна прапануе зараз пагуляць у гульню “Злаві гук”. Зараз я буду называць словы. Калі вы пачуеце гук ў – пляскайце ў далоні, а пачуеце гук у – падніміце рукі.
Выкарыстоўваю словы з практыкавання 129.
- А яшчэ наша госця прыгатавала вам карткі, дзе вы павінны падзяліць словы для пераносу. 
	Работа па картках
Настаўнік раздае вучням карткі з заданнямі.
	Падзяліце словы для пераносу.
        Чароўны, жоўты, жураўлік, каўнер, ваўкі, сяброўка.
____________________________________
____________________________________
____________________________________
____________________________________
____________________________________


- Дзякуй вам! Наша госця стамілася і хоча адпачыць. А разам з ёй адпачнём і мы.
Фізкультхвілінка “Ладачкі-ладушкі”
Ладачкі-ладушкі – 
Прыляцелі птушкі.
Селі на варотах 
У чырвоных ботах.
Боты паскідалі,
Кругом паляталі.
Сталі сакатаці,
Каб ім есці даці.
Прынясу ім жыта – 
Будуць птушкі сыты,
Ды пасыплю грэчкі – 
Хай нясуць яечкі.
VІІІ.Этап замацавання атрыманых ведаў і спосабаў дзеяння
- Адпачылі? Набраліся сіл? Жар-птушка зноў просіць вашай дапамогі. Ёй патрэбна ўставіць у словы у або ў. Яна заблыталася. Дапаможам птушцы?
 Выконваецца практ. 131 (з каменціраваннем).
Гутарка па пытаннях: у якой частцы хаваўся гук [ў]? Ці можа ён апынуцца ў канцы слова?
ІХ. Этап кантролю і самакантролю
- Казачная птушка прынясла ў дзюбе яшчэ адно заданне.
	Змяні словы так, каб у канцы атрымалася ў.
Жыла - _____________________
Слухала - ___________________
Рашала - ____________________
Дала - ______________________
Чытала - ____________________


- Малайцы, з гэтым заданнем вы таксама справіліся. Жар-птушка вельмі задаволена вашай працай на ўроку. Яна развітваецца з вамі і вяртаецца ў казку.
Х. Дамашняе заданне
Пр.133, правіла с.61. 
ХІ. Этап падвядзення вынікаў
Гутарка па пытаннях: пра што размаўлялі на ўроку? Ці важны гэты гук? Ці патрэбны ён?
Жаўрук, сітаўка, мухалоў – 
Хапае з у кароткім слоў.
Без гэтай літары адной
Завые воўк ад гора,
Дадому ластаўка вясной
Не прыляціць з-за мора.
У нескладовае адсутнічае ў алфавітах іншых славянскіх моў. У нашай мове гэта літара з’явілася прыкладна 120 гадоў назад. У 2003 годзе ў Полацкубыў узведзены помнік літары ў. Як вы лічыце чаму?
ХІІ.Рэфлексія
Вучні заканчваюць фразы:
Я ўспомніў …
Я навучыўся …
Я даведаўся …
Мне спадабалася …

     Малайцы! Дзякую за працу на ўроку! 

